
Á síðasta starfsári bættist öflugur liðsauki við siðanefnd. Yngri félagsráðgjafar komu til starfa í siðanefnd sem að sjálfsögðu hefur hleypt nýju lífi í nefndina. Þeir eldri hafa tekið hlutverk sitt alvarlega að miðla eftir föngum af reynslu sinni og tengja saman ræturnar og anda nýrra tíma. Líflegar umræður hafa verið í nefndinni um fagið okkar og þróun þess, hugmyndir um hlutverk siðanefndar og mótun starfsins þar eru einnig síkvikar í umræðunni. Vinnulagsreglur siðanefndar hafa legið fyrir um nokkurt skeið en tekin var upp endurskoðun á þeim á þessu ári með hinni nýju og líflegu viðbót í siðanefnd. Segja má að þær liggi fyrir núna.
Siðanefnd er ein af fastanefndum félagsins kosin á aðalfundi. Umræður hafa komið upp í siðanefnd um það fyrirkomulag en í mörgum fagfélögum er siðanefnd skipuð af stjórn en ekki kosin á aðalfundi.  Þetta atriði þarf að ræða í félaginu. 

Siðanefnd hefur fylgt þeirri stefnu að siðareglurnar séu leiðarljós hins góða fagmanns. Það hefur verið yfirlýst stefna siðanefndar gegnum árin að leggja áherslu á hugmyndafræðina og að félagsráðgjafar haldi vöku sinni í siðfræðilegum málefnum. Þegar til álitamáls hefur komið er samtalið valið sem leið við siðfræðiágreining. 
Starfið hefur verið með svipuðum hætti og undanfarin ár. Haldnir hafa verið 7 fundir og upplýsingatæknin nýtt til þess að vinna saman  svo að fundir verði ekki allt of margir. Einn fundur var með formanni og framkvæmdastjóra, einn fundur var með fulltrúum siðanefndar í öðru fagfélagi, einn fundur var kynning hjá kjaranefnd en aðrir fundir hafa verið með siðanefndinni eða hlutum hennar eftir því sem við hefur komist. Ein umsögn um breytingar á lagafrumvarpi hefur verið veitt.

Siðanefnd var með innlegg  um siðferðileg álitamál á starfsdegi kjaranefndar með trúnaðarmönnum Félagsráðgjafafélagsins 12. júní 2009. Siðferðileg álitamál fjalla um þá grein siðfræðinnar sem kallast hagnýt siðfræði. Í erindinu var fjallað um siðareglurnar sem ramma um vinnuna okkar og um þau siðfræðilegu hyggindi innan hverrar faggreinar sem nauðsynlegt er að byggist upp í samræðum og ferlisvinnu innan fagsins. Lagt var út af einkunnarorðum véfréttarinnar í Delfi – Þekktu sjálfan þig-. Þurfa félagsráðgjafar að líta í eigin barm um þróun sinnar greinar og nálgunar í okkar starfi? Sjálfsþekking fagmanns er lykilatriði þegar leysa þarf  siðferðilegt álitamál, auk þess að ganga skipulega til verks í hugsun og greiningu. Við þurfum að þekkja möguleika og takmarkanir á þeim stofnunum sem við störfum við. Greining á okkar faglegu ábyrgð gagnvart ákvörðunum sem við þurfum að framfylgja er þar mjög mikilvæg. Félagsráðgjafar verða einnig að halda vöku sinni gagnvart því að gæta að eigin heilsu og þreki á þessum uppbyggingar tímum í okkar samfélagi. 
Í nokkur ár hefur siðanefnd Félagsráðgjafafélagsins  verið að efla samstarf við aðrar siðnefndir og setið námskeið og sótt fundi um siðfræði með öðrum starfshópum. Leitað var til siðanefndar frá öðru fagfélagi í heilbrigðisstétt sem var að stíga sín fyrstu skref í að vinna að kvörtunarmálum. Haldinn var fundur með þessari siðanefnd þar sem skoðanaskipti fóru fram og við gátum miðlað af okkar reynslu af þeim málum sem hafa komið upp í okkar félagi. Þessi umræða kom vel inn í okkar eigin vinnu og endurskoðun á vinnureglum fyrir siðanefnd.
Á þessu ári hefur ekkert skriflegt erindi borist nefndinni þar sem formleg kvörtun um brot á siðareglum er borin fram. Engu að síður  hefur  verið leitað eftir ráðgjöf  símleiðis í ýmsum málum og ábendingar borist um hegðun félagsráðgjafa í starfi sem kalla má umhugsunarefni. Efni sem leitað hefur verið samræðu um hafa fjallað um framkomu félagsráðgjafa við skjólstæðinga stofnana, hvernig staðið er að tilkynningu til barnaverndarnefndar, viðmót félagsráðgjafa og óundirbúin viðtöl. Einnig um það hvernig félagsráðgjafar haga umgengni um vinnuskjöl sín á skrifstofum þar sem þeir taka viðtöl  þar er átt við t.d. hvaða pappírar liggja á borði þeirra um skjólstæðinga sem auðvelt er að lesa á færi fyrir hvern sem er eða ef félagsráðgjafi þarf að bregða sér frá og skjólstæðingar eru einir inni á skrifstofu á meðan. 
Aðkoma  félagsráðgjafa í verktakavinnu fyrir opinberar stofnun og samskipti við skjólstæðinga á þeim grunni hefur einnig verið leitað eftir umræðu um. Í því sambandi hefur verið áréttað að í 15. gr í siðareglum félagsráðgjafa er sjónum beint að því að félagsráðgjafi er meðvitaður um markmið þeirrar starfsemi sem hann tekur þátt í og vinnur á grundvelli gildandi laga, reglna og fyrirmæla, stríði það ekki gegn siðfræði félagsráðgjafar. Í öllum tilvikum þar sem eitthvað orkar tvímælis er hvatt til að nýta sér 20.gr í siðareglunum og nota samtalið til skilnings og stuðnings.

